
SAOPĆENJE
U teškoj ekonomskoj situaciji,u kojoj se Bosna i Hercegovina trenutno nalazi, naši parlamentarci nadčovječanskim naporima manifestuju visok stepen zajedništva u sprečavanju donošenja odluka o smanjenju poslaničkih plaća, paušala i drugih nadoknada.

Tokom marta mjeseca u dnevnoj štampi se skoro svakodnevno moglo pročitati da :

· nema smanjenja plaća poslanicima
· zajednička komisija za administrativne poslove odbija umanjiti primanja poslanika i delegata za 20 posto

· poslanici i delegati prijedlog o smanjenju kategorično odbili 

· paušal od 800 KM i naknade za rad u komisijama neće biti ukinute

Nakon uspješne odbrane postojećih primanja poslanici i delegati Parlamenta Bosne i Hercegovine ovih dana počinju još jednu bitku za nova povećanja.

Predviđeno je povećanje plaća predsjednicima domova i njihovim zamjenicima, predsjednicima i zamjenicima Parlamentarnih komisija i klubova,kao i povećanje paušala poslanicima i delegatima Parlamenta Bosne i Hercegovine.

Osim prava na plaću i paušal naši parlamentarci imaju pravo i na novčane nadoknade za odvojen život,prevoz,smještaj,topli obrok,regres za godišnji odmor,otpremninu,pomoć prilikom smrti ili teže invalidnosti,korištenje osobnog vozila,mobilnog telefona i ko zna čega još.

Dešavanja oko plaća,paušala i novčanih nadoknada u državnom parlamentu se po hijerarhijskoj vertikali na resavski način prenose u Parlament Federacije Bosne i Hercegovine.

Tako su administrativne komisije Parlamenta i Vlade FBiH u januaru  donijele odluku o povećanju primanja predstavnika najviše zakonodavne vlasti u većem entitetu.
Od januara startna plaća poslanika iznosi 2.625 KM, što je za 1.125 KM više od dosadašnje.   

Također, paušal je sa 500 povećan na 770 KM, pa proizlazi da su parlamentarci sami sebi povećali zarade za 1.395 KM.
U tu sumu nije uračunato 500 KM naknade za odvojeni život, niti 300 do 1.200 KM dodatka za posjetu porodici vikendom, kao ni naknade za rad u komisijama.

Tekst ovog saopćenja završavamo pitanjem: 
Da li su poslanici i delegati,usvajanjem odluke kojom su izjednačena primanja profesionalnih i neprofesionalih poslanika i delegata,konačno stavili tačku na demonstriranje neviđenog bezobrazluka u Parlamentarnoj skupštini?

